
চোখে কেন লাগচে নাকো নেশা?

 মনে মনে ভাবচে কেসর খাঁ।



পাঠান কহে-রাজপুতানীর দেহে

 কোথাও কিছু নাই কি কোমলতা?

বাহু যুগল নয় মৃণালের মত,

কণ্ঠস্বরে বজ্র লজ্জাহত,

বড় কঠিন শুষ্ক স্বাধীন যত

 মঞ্জরীহীন মরুভূমির লতা।

পাঠান ভাবে দেহে কিম্বা মনে

 রাজপুতানীর নাইক কোমলতা।



তান ধরিয়া ইমন ভূপালিতে

 বাঁশি বেজে উঠল দ্রুত তালে।

কুণ্ডলেতে দোলে মুক্তামালা,

কঠিন হাতে মােটা সােনার বালা,

দাসীর হাতে দিয়ে ফাগের থালা

 রাণী বনে এলেন হেনকালে।

তান ধরিয়া ইমন্ ভূপালিতে

 বাঁশি তখন বাজচে দ্রুত তালে।



কেসর কহে—তােমারি পথ চেয়ে

 দুটি চক্ষু করেছি প্রায় কানা।—

রাণী কহে—আমারো সেই দশা!-

